Skyfie 1
Geborg deur Bybel-Media
Skyfie 2

1. Die deurlopende PP-agtergrond  (die PowerPoint Background Image)
Die agtergrond sluit aan by die storie van Luciano Pavarotti.  “Luciano, my father replied, ‘if you try to sit on two chairs, you will fall between them. For life, you must choose one chair.’” Jy moet kies op watter stoel jy wil sit – getrouheid aan God.

Skyfie 3

2. Teks 
1 Kon 2:10-12

10Dawid is oorlede, en hy is begrawe in die Dawidstad. 11Die duur van sy regering oor Israel was veertig jaar. In Hebron was hy sewe jaar lank koning, en in Jerusalem drie en dertig jaar. 12Salomo het sy pa se troon bestyg en ’n stewige houvas op sy koningskap gekry.

1 Kon 3:1-14

Salomo trou met die farao se dogter
3 Salomo het hom verbind aan die familie van die farao, die koning van Egipte. Hy het getrou met die dogter van die farao en haar in die Dawidstad laat woon totdat hy sy paleis en die tempel van die Here en die muur rondom die stad klaar gebou het.

Salomo gaan offer op Gibeon
(Vgl 2 Kron 1:2–13)

2In daardie dae het die volk nog altyddeur op die hoogtes geoffer, omdat daar nog nie ’n tempel vir die Naam van die Here opgerig was nie. 3Salomo het sy liefde vir die Here betoon deur alles te doen wat Dawid, sy pa, hom voorgeskryf het. Hy het egter nog op die hoogtes offers gebring.

4Koning Salomo het na Gibeon toe gegaan om daar te offer, omdat die vernaamste hoogte daar was. Salomo het op daardie altaar duisend brandoffers gebring.

5Daar in Gibeon het die Here die nag in ’n droom aan Salomo verskyn en vir hom gevra: “Wat wil jy hê moet Ek vir jou gee?”
6Toe sê Salomo: “U het groot trou aan my vader Dawid bewys. Hy was in sy lewe getrou en gehoorsaam en opreg teenoor U. U het hierdie groot trou aan hom bewys en vir hom ’n seun gegee wat vandag op sy troon sit. 7Here my God, U het my koning gemaak in my vader Dawid se plek, maar ek is nog jonk en onervare 8en ek moet regeer oor die volk wat deur U uitgekies is, ’n groot volk, te veel om te tel. 9Gee my die gehoorsaamheid aan U dat ek u volk reg sal regeer en in alles insig sal hê, want wie kan uit homself hierdie groot volk van U regeer!”
10Die Here het dit goedgevind dat Salomo dít gevra het. 11Hy het vir hom gesê: “Omdat dít jou versoek is en jy nie vir jou ’n lang lewe, of rykdom, of die dood van jou vyande gevra het nie, maar insig in wat reg is, 12sal Ek aan jou versoek voldoen. Ek gee aan jou wysheid en insig soos niemand vóór jou gehad het of ná jou sal hê nie. 13Ook wat jy nie gevra het nie, gee Ek aan jou: rykdom en aansien, sodat daar onder die konings niemand soos jy sal wees solank jy leef nie. 14As jy jou in jou optrede hou aan my voorskrifte en gebooie soos jou vader Dawid gedoen het, sal Ek jou ook nog ’n lang lewe gee.”
Skyfie 4
3. God versamel ons en ons is bly
Skyfie 5

3.1. Fokus 
Wysheid is om rein te wees

Vandag bring hierdie teks ons in die geselskap van wyse Salomo... Wysheid kom van Bo, van God af. “Wysheid wat van Bo afkom, is allereers sonder bybedoelings.” (Jak 3:17) 

Wat beteken dit? Wel eintlik is dit niks anders as rein nie. “Rein” soos Jesus in Matt 5:8 vir ons geleer het:  “Geseënd is die wat rein van hart is, want hulle sal God sien!” 

Skyfie 6
Wat beteken dit?  Hoe is ’n mens rein?

Daar is ’n Hollandse spreuk wat dit vir ons uitstekend verduidelik: Wie God bo alles lief het, sal God in alles sien!

Skyfie 7

Sosioloë het ’n teorie van die “looking-glass self”: Jy word presies wat die belangrikste persoon in jou lewe van jou dink! Wie is die belangrikste persoon in jou lewe? God! Wat dink Hy van jou?

Skyfie 8
’n Priester kry ’n knielende ou man langs die pad: “Jy moet baie naby aan God wees.”  “Ja! Én Hy hou baie van my!” antwoord die ou man.

Skyfie 9
Robert Schuller het goeie raad hoe om rein van hart te wees

1. Wise up – Jy het God nodiger as enigiets of enigiemand anders in die lewe.

2. Clean up – Maak jou lewe skoon van allerhande blokkasie.

3. Give up – Laat staan alle dinge wat jou fokus van God wegneem.

4. Take up – Neem God se taak om iets groots vir Hom te doen vir jou, ernstig op.

Mag ons so wys wees...

Skyfie 10 en 11
3.2. Familie-oomblik
As jy reg vra, kan jy kry.  

Daar’s ’n gebruik by die Jack Daniels fabriek in Tennessee dat die eerste persoon wat vir die toerleier vra waarom daar ’n no 7 op die Jack Daniels bottels staan, ’n geskenkie ontvang.  Dis baie keer net die regte vraag wat die gewenste reaksie ontlok.

Skyfie 12
Jy moet reg vra!
So gebeur dit baie keer ook by ouers.  As jy vir ouers vra: “Gee vir my sap!” gaan jy tien teen een niks kry nie.  Hoe moet jy vra? “Mamma, kan ek asseblief ’n bietjie sap kry?”

Dis asof die regte vraag net totaal ’n ander reaksie tot gevolg het.  

 

Dis presies wat met Salomo gebeur het.  Hy het reg gevra en vir die regte goed gevra.  Hoe weet jy wat jy moet vra?  Jy moet die een ken aan wie jy die vraag stel.  

Vra vir die kinders of daar sekere goed is wat hulle eerder vir hulle pa sal vra as vir hulle ma - en vice versa.  Laat die kinders noem wat hulle eerder vir pa as ma sal vra - en vice versa.

 

Sê iets soos:  “In ons huis weet die kinders al hulle moenie vir my vra om hulle skoolboeke oor te trek nie.  Hulle weet ek hou niks daarvan nie en ek kan dit ook nie goed doen nie.  Net so weet hulle weer hulle kan my altyd vra dat ek met hulle moet stoei, want daarvan hou ek.  Maar dis weer net die teenoorgestelde met my vrou.  Boeke oortrek is ‘ok’, maar stoei glad nie.  Hulle vra dus die regte goed vir die regte een omdat hulle ons ken.  Gebruik jou eie voorbeeld – wat waar is van jou gesin.  

 

Jesus sê in Joh. 14:6 as julle in my bly, vra net wat julle wil en julle sal dit ontvang.  Die rede: omdat as ons in Jesus bly, sal ons vir die regte goed vra, wat volgens God se wil is, en daarom sal ons ontvang.  Jesus het self gesê as ons Hom ken, sal ons die Vader ken, en sal ons weet wat om te vra.

Skyfie 13
4. God praat met ons en ons luister
Skyfie 14

4.1. Luister na die Woord

1 Kon 2:10-12; 3:3-14 – Die Dwaasheid van Salomo
 

Inleiding
In 1 Konings 1-2 sluit die koningskap van Dawid af, met Dawid ’n skaduwee van die man wat hy was.  Hy is oud en swak (1:7), oningelig oor die sake van sy hofhouding (1:11) en uiters manipuleerbaar (vgl. 1:12-27).  In 1 Kon. 2:10-12 kry ons dan ook die sterwens berig van Dawid en die aankondiging dat ’n nuwe koning die troon bestyg het.  Salomo, Dawid se seun by Batseba, die vrou wie se man hy vermoor het, was nou koning oor Israel (2:12).  

 

Vanaf 1 Kon. 3 begin Salomo se heerskappy vorm aanneem.  Salomo het ’n ryk geërf wat ’n tydperk van ongekende vrede tegemoet gegaan het.  Nadat hy ’n burgeroorlog afgeweer het (1 Kon 1 & 2), het Salomo die eer ontvang wat nie vir sy vader bestem was nie: hy kon die tempel vir God bou.  Verder kon hy 'n paleis vir homself bou.  Onder Salomo het Israel van ’n agterlike landbouland ontwikkel in ’n welvarende ryk met uitgebreide internasionale handelsbande en indrukwekkende geboue (die tempel, paleis, en muur om Jerusalem).  

 

Salomo het ook die guns van God gehad soos geen ander koning nie.  Só was hy die enigste van Israel se konings met wie God 4 keer persoonlik gekommunikeer het (3:3-14; 6:11–13; 9:1–9; 11:11–13).  1 Konings 3:1-14 is die eerste van dié ontmoetings.  Dit het by Gibeon (letterlik "klein heuwel"), 10 km noordwes van Jerusalem, gebeur.  Gibeon is waarskynlik die plek waar die ark van die verbond gestaan het voordat Dawid dit na Jerusalem toe vervoer het.  Die heiligdom by Gibeon was ’n belangrike plek van aanbidding voordat die tempel in Jerusalem gebou is.  In die tyd voor die tempel gebou is, was daar benewens die tent-heiligdom in Jerusalem (2:28) verskeie ander heilige plekke (die "hoogtes" ) waar die Here vereer is.  By dié opelug heiligdomme was daar gewoonlik ’n altaar en een of meer gewyde pale.  Die heiligdomme is gewoonlik negatief beoordeel in die Ou Testament deurdat hulle direk aan die Kanaänitiese natuurgodsdiens verbind was.  Profete soos Hosea (10:8) en Jeremia (7:31; 19:5; 32:35) het ook die aanbidding by die heiligdomme sterk veroordeel (sien bv. 1 Konings 11:7 - waar dit oor Salomo gaan - en 12:31–32 en 13:32–34 waar dit oor Jerobeam I gaan).  

 

In ’n droom by Gibeon kom die Here na Salomo en gee aan hom as't ware 'n blanko tjek: Hy kan enigiets wat hy verlang van Hom vra (vers 5).  Salomo kies egter niks vir homself nie, maar vra vir wysheid ter wille van sy groot volk (vers 9).  In ’n tyd van geweldige internasionale druk, vra hy nie vir militêre roem of ekonomiese voorspoed nie, maar eerder die vermoë om regverdig en reg te kan oordeel.  Letterlik vra hy vir 'n hart wat luister (vers 9).  Só tevrede was God met sy versoek, dat Hy aan hom gee wat hy nie gevra het nie: roem en eer, rykdom en ’n lang lewe (vers 13).  Laasgenoemde was egter gekwalifiseer deur die voorwaarde dat Salomo die Here se gebooie gehoorsaam (vers 14).  

 

Salomo se wysheid, sy luisterende hart, het dan ook spreekwoordelik geword.  Ons lees byvoorbeeld dat die koningin van Skeba meer as ’n duisend kilometer gereis het vanuit die Suide van Arabië om vir Salomo te ontmoet (1 Kon. 10:1-13).  Wie die verhaal van Salomo in 1 Koning 3-11 lees, kom egter nie onder die indruk van Salomo se wysheid nie, maar van sy dwaasheid!  

 

l Om sy duur administrasie en hofhouding te kan bekostig, het Salomo Israel nie alleen tot verpligte dwangarbeid opgeroep nie, maar die belastinglas ondraaglik gemaak.  Voor Salomo se heerskappy is daar volgens argeoloë byna geen onderskeid tussen die huise en lewenstyl van ryke en arm nie.  Ná hom is die onderskeid onmisbaar.  

 

l Anders as om op God te vertrou, het hy op sy Heidense bondgenote begin vertrou.  Die temas in Salomo se geskiedenis van politieke huwelike en sy groot bouwerke, kom reeds in vers 1 voor.  In die tiende eeu v.C., toe Salomo koning was, was Egipte een van die groot streeks moondhede.  Die huwelik met ’n dogter van die farao, die Egiptiese koning, het alles met diplomasie en niks met liefde óf lojaliteit te doen gehad nie.  In plaas van net een vrou te neem, neem Salomo dan ook duisende.  

 

l In plaas van net vir God ’n tempel te bou, bou hy ook vir vreemde gode tempels - en dit nog binne sig van die tempel van God.  

 

Die een dwaasheid volg op die ander.  Salomo het sy verantwoordelikheid teenoor sy volk en sy verhouding met God so verwaarloos, dat hy die begin van die einde van Israel ingelei het.  Na hom sou Israel in twee ryke skeur en sou sy nageslag voortaan net oor Juda en Benjamin regeer.  

 

Die teologiese vraag is dus of om wysheid van die Here te ontvang dieselfde is as om die wil te hê om dit te gehoorsaam.  In dié opsig is dit dus belangrik om te vra wat Salomo van die Here versoek het.  Só vertaal die NAV vers 9 asof Salomo om gehoorsaamheid van die Here gevra het, wat die Here dan per implikasie nie aan Hom geskenk het nie.  Die OAV en NLV vertaal vers 9 egter asof Salomo net om wysheid gevra het.

 

NAV - Gee my die gehoorsaamheid aan U dat ek u volk reg sal regeer en in alles insig sal hê, want wie kan uit homself hierdie groot volk van U regeer?
 

OAV - Gee dus aan u kneg ’n opmerksame hart om reg te spreek oor u volk, om tussen goed en kwaad te onderskei, want wie sou hierdie talryke volk van U kan regeer?
NLV - Gee my tog die vermoë om met verstandigheid en regverdigheid oor u volk te regeer, want wie kan op sy eie oor hierdie groot volk van U regeer”?
 

Die grondteks van vers 9 verwys letterlik na 'n hart wat luister wat dus eerder op die wysheid om werklik onbevange na 'n saak te luister dui, as op die gehoorsaamheid om na iemand (d.w.s. die Here) te luister (vers 9).  Die NAV volg egter uitleggers soos House wat daarop wys dat om te luister en om gehoorsaam te wees van dieselfde Hebreeuse stam kom.  Wysheid veronderstel dus ook gehoorsaamheid.  Die konteks van 1 Konings, soos bo uiteengesit, spreek egter teen dié siening.  Die vermoë om te weet wat reg is, beteken nie dat ons altyd daarvolgens handel nie.  Ware wysheid vra daarom om meer as insig.  Dit vra ook om die wil om volgens wat reg is te handel. [
]
   Skyfie 15

4.2. Luister weer na die Woord
Skyfie 16
Salomo se drie wense

Hier kom staan God voor Salomo en gee vir hom ’n wens.  “Wat wil jy hê moet  Ek vir jou gee?” Salomo het seker aan alle moontlikhede gedink, maar uiteindelik wens hy om soos sy pa, Dawid, te wees  (vs 6). God gee hom hierdie wense en nog baie meer...

By Salomo kry ’n mens drie wense wat ons as gelowiges ook ons lewens wense kan maak.

Skyfie 17

1. Here, ek wens ek was getrou aan U...

’n Ander woord vir getrou is commitment - om jou alles vir God te gee.

Skyfie 18
Hulle vertel van die beroemde komponis Toscanini wat ’n keer die dirigent van ’n simfonie-orkes was. Hulle het gesukkel met ’n Beethoven-simfonie. Toe sê hy vir hulle:  “Julle is niks... ek is niks... Beethoven is alles! 

Skyfie 19
Commitment (getrouheid) = 100% gefokus op God!

Skyfie 20
“God is Lord at all or Lord not at all”  Anoniem
Skyfie 21 en 22
Luciano Pavarotti het vertel hoe hy gekom het tot by die punt in sy lewe waar hy bekend staan as een van die beste tenore wat die wêreld nog ooit opgelewer het: “When I was a boy, my father, a baker, introduced me to the wonders of song. He urged me to work very hard to develop my voice. Arrigo Pola, a professional tenor in my hometown of Modena, Italy, took me as a pupil. I also enrolled in a teachers’ college.  On graduating, I asked my father, ‘Shall I be a teacher or a singer?’” 

“Luciano, my father replied, ‘if you try to sit on two chairs, you will fall between them. For life, you must choose one chair.’” 

“I chose one. It took seven years of study and frustration before I made my first professional appearance.  It took another seven to reach the Metropolitan Opera. And now I think……………………

.. whether it’s laying bricks, writing a book—whatever we choose—we should give ourselves to it. Commitment, that’s the key. Choose one chair.”

Een stoel… is getrouheid ( commitment) aan God! 

Skyfie 23
2. Here, ek wens ek was gehoorsaam aan U...
Om gehoorsaam te wees, beteken dat jy nie meer doen wat jy wil nie, maar WAT die Here wil. As getrou beteken om jou alles vir God te gee, beteken gehoorsaamheid om jou alles vir God te doen. Sodat mense God in jou en my kan sien! 

Skyfie 24
Die Engelse het ’n spreekwoord wat sê: “If you take 'God' out of 'good', nothing is left.” Gee jou 100% vir God, deur ’n draer van God se goedheid te wees. Dis wat gehoorsaamheid beteken. 

Skyfie 25
Handel se ‘Messias’
Dit laat my dink aan George Handel.  Handel was ’n begaafde komponis. Hy het ’n musiekstuk gekomponeer wat gegaan het oor die lewe van Jesus. 26 dae lank het hy aaneen gewerk. Op ’n dag stap een van die bediendes daar in en kom af op ’n huilende Handel. Toe hy vra wat makeer, het Handel geantwoord: “Ek het die hemel voor my gesien – die grote God self!”

Uiteindelik het die dag aangebreek dat hierdie werk van Handel opgevoer sou word. Dit was in 1742 en die werk het bekendgestaan as “Die Messias”. Daardie dag het Handel heelwat geld gekry, genoeg om 100 gesinne uit hulle skuld te kon koop. 

Ja, Handel het nie die geld vir homself gehou nie, maar uitgedeel aan ander wat dit nodiger gehad het as hy. Toe Handel op 14 April 1759 sterf, het hierdie werk van hom meer as 1 000 pond verdien. Met die geld is armes gevoed, siekes versorg en weeshuise gebou. Deur sy goedhartigheid het Handel die lewe van baie mense verander.

Maar hy het nooit die kollig op homself laat val nie. Hy het dit op die Here laat skyn. Selfs die koning van Engeland het, toe die beroemde Halleluja-koor uit die Messias werk opgevoer is, opgestaan en gesê: “Hier word van ’n groter Koning as ek gesing!” En dit is vandag nog so. Wanneer hierdie gedeelte gesing word, staan almal op vir die groot Koning! Dis wat die gevolg van ons gehoorsaamheid aan God behoort te wees!

Skyfie 26
3. Here, ek wens ek was opreg teenoor U...
Jy kan baie dinge teen Dawid, Salomo se pa, sê, maar hy was altyd opreg en eerlik teenoor God .. Hy steek niks weg vir God nie.

Skyfie 27

James Carse vertel dat hy altyd sal onthou wat sy ouma hom as seuntjie geleer het.  “Alhoewel niemand vir God kan sien nie, kan Hy vir jou sien.  Hy weet presies wat in jou hart aangaan.  My kind, as jy met die Here praat, praat jy altyd uit jou hart.”  Gebed word altyd deur opregtheid en eerlikheid gekenmerk.

Skyfie 28

In Mark Twain se boek, “The Adventures of Huckleberry Finn” wil hy juis dié punt uitlig. Huck is ’n ondeunde beer.  Op ’n plek in die boek is Huck aan die woord:  “Dit het my koue rillings gegee. Ek het besluit om oor die saak te bid. Ek wou ophou om stout te wees.  Toe kniel ek, maar die woorde wou nie uitkom nie.  Hoekom nie?  Dit het geen doel gedien om dit van die Here weg te steek nie ... DIE REDE WAS VOOR DIE HAND LIGGEND.  Ek was nie eerlik nie!  Ek wou hê my mond moes sê dat ek van nou af net goeie dinge sou doen, maar diep binnekant het ek geweet dis ’n leuen.  God het dit beter as ek geweet! Ek het daardie dag uitgevind ‑ jy kan NOOIT ’n leuen bid nie!!”  (vry vertaal)  

Skyfie 29
Verdere verduideliking is oorbodig, behalwe Matt 5:8 “Geseënd is dié wat rein van hart is, want hulle sal God sien.”

Skyfie 30
Salomo het hierdie 3 wense later vergeet. Laat ek en jy nie dieselfde fout maak nie...  Onthou Doug Larson se woorde: “Wisdom is the quality that keeps you from getting into situations where you need it.”

Skyfie 31
5. God herinner ons en ons is dankbaar
(Doop en Nagmaal moment – waar van toepassing)
5.1. Sakramente 
Skyfie 32
5.2. Rituele
Geleentheid vir toewyding
Plaas ’n enkel stoel met ’n bak op voor in die liturgiese ruimte.  Gee aan elke lidmaat, soos hulle by die deure inkom, ’n papier en skryfding.  Gee mense kans om ’n kort gebed te skryf.  Dit kan of iets wees wat hulle vir die Here vra (’n wens) of ’n toewyding aan die Here wees (een stoel – vergelyk storie van Pavarotti).  Gee nou kans dat mense dit in die bak kom gooi.  Verduidelik ook dat mense dit na die diens na vore kan bring.

Skyfie 33 en 34
Lied FLAM-bladmusiek kan afgelaai word by  www.flam.co.za

Vir die volledige bladmusiek – asook ’n mp3 demo wat jou min of meer ’n idee gee hoe die lied klink – gaan na www.flam.co.za

6. Lied

F79  Ek Kies Vir U

(RUBRIEK: Flammikids – Toewyding)

Teks en Musiek:
I Stander

© 1999 Brettian Productions

(Opgeneem op Kinder Gospel 2000)

Ek kies vir U, ek nooi U in my lewe in

Ek kies vir U, my hele hartjie is U s’n

Ek kies vir U

Jesus, kom woon hier in my hart

Ek sê “Ja!”, ek vra “Kom!”

Ek kies U

Ek’s nou U kind, 

want dis net hoe ek dit wil hê

Ek’s nou U kind

want U het mos so gesê

Ek’s nou U kind

Jesus, want U woon nou in my

Ek’s U kind, U’s my Pa, ek kies U

Ek kies vir Jesus

Ek kies vir Jesus

Ek kies vir Jesus

Ek sê “Ja!”, ek vra “Kom”

Ek kies U
Skyfie 35

Omdat ons lank vooruit werk aan die PP, kry ons dikwels nader aan die Sondag nog waardevolle idees en voorstelle.  Ons het egter geen manier om jou te laat weet as ons nie jou e-posadres het nie.  Indien jy op ons e-poslys wil wees, stuur vir ons ‘n epos na nouspowerpoints@gmail.com  met die woord ‘Nous E-poslys’ in die ‘Subject’-lyn.

Jy kan ook aansluit by ons Facebook-groep  ‘Nous – Common sense wysheid’  of volg ons op Twitter  @NousWisdom. 

Skyfie 36

Addisionele hulpmiddels en volledige preek- en PowerPoint is beskikbaar by www.nous.org.za 

Skyfie 37

7. Volgende week:

Ps 34:15-22
� Bronne


Brongers, HA 1 Koningen (POT)


DeVries, S J 1 Kings (WBC)


House, P. R.  1, 2 Kings (New American Commentary)


Gray, J 1 & 2 Kings (OTL)





